
ANNOTATION 
This article analyzes cases in which patients with mental disorders delay seeking care from a 

specialist psychiatrist and explores the feasibility of applying a comprehensive indexing method to 
evaluate such delays. Using the Complex Assessment Index (KBI) developed in the study, individual 
risk levels were assessed on the basis of a set of clinical, social, informational, and psychological 
factors. Through the index structure, scoring scale, and the mechanism for stratifying risk groups, the 
reasons for delay were examined systematically. Based on the obtained results, the significance of the 
KBI for screening, early prognostication, and organizing individualized rehabilitation in clinical 
practice is elucidated.. 

КОМПЛЕКСНАЯ ОЦЕНКА ПОЗДНЕГО ОБРАЩЕНИЯ ЗА 
ПСИХИАТРИЧЕСКОЙ ПОМОЩЬЮ: АНАЛИЗ НА ОСНОВЕ МЕТОДА 

ИНДЕКСИРОВАНИЯ 
АННОТАЦИЯ 

В статье проанализированы случаи позднего обращения пациентов с психическими 
расстройствами к специалисту-психиатру и рассмотрены возможности применения 
комплексного метода индексирования для оценки такой задержки. С помощью разработанного 
в исследовании Комплексного индекса оценки (КБИ) индивидуальный уровень риска 
оценивался на основе набора клинических, социальных, информационных и психологических 
факторов. Через структуру индекса, шкалу оценивания и механизм стратификации по группам 
риска причины задержки были системно проанализированы. На основе полученных 
результатов показано значение КБИ в клинической практике для скрининга, раннего прогноза 
и организации индивидуальной реабилитации. 

Ключевые слова: психическое расстройство, позднее обращение, психиатрия, 
традиционные методы, комплексный индекс, группа риска, стигма, источники информации. 

ПСИХИАТРИЯ ЁРДАМИГА КЕЧИКИБ МУРОЖААТ ҚИЛИШНИ КОМПЛЕКС 

БАҲОЛАШ: ИНДЕКСЛАШТИРИШ УСУЛИ АСОСИДА ТАҲЛИЛ 
 

АННОТАЦИЯ 
Ушбу мақолада руҳий касалликларга чалинган беморларнинг мутахассис – психиатрга 

кечикиб мурожаат қилиш ҳолатлари ва ушбу кечикишни баҳолашда комплекс 
индекслаштириш усулини қўллаш имкониятлари таҳлил қилинган. Тадқиқотда ишлаб 
чиқилган Комплекс баҳолаш индекси (КБИ) ёрдамида кечикишнинг клиник, ижтимоий, 
ахборот ва психологик омиллари тўплам асосида индивидуал хатар даражаси баҳоланди. 
Индекс тузилиши, баҳолаш шкаласи ва хатар гуруҳларига ажратиш механизми орқали 
кечикишнинг сабаблари тизимли равишда таҳлил қилинди. Олинган натижалар асосида 
КБИнинг клиник амалиётда скрининг, эрта прогноз ва индивидуал реабилитацияни ташкил 
этишдаги аҳамияти ёритилди. 

Калит сўзлар. руҳий касаллик, кечикиб мурожаат қилиш, психиатрия, анъанавий 
усуллар, комплекс индекс, хатар гуруҳи, стигма, ахборот манбалари. 

 
Кириш.  Руҳий саломатлик – инсоннинг тўлиқ ҳаёт кечириши, меҳнат фаолияти, 

ижтимоий муносабатларда иштирок этиши ва шахсий фаровонлигини таъминлашда муҳим 
аҳамиятга эга. Жаҳон соғлиқни сақлаш ташкилоти (ЖССТ) маълумотларига кўра, ҳар 
тўртинчи инсон ҳаёти давомида камида бир марта психик бузилишга дучор бўлади [2], [16]. 
Аммо бу каби ҳолатларга дуч келган шахсларнинг катта қисми мутахассис – психиатр 
ёрдамига ўз вақтида мурожаат қилмайди. Patel ва ҳаммуаллифлар таъкидлаганидек, айрим 
беморлар шифокорга 3–5 йил кечикиб мурожаат қилади ва бу даврда касаллик сурункалашиб, 
оғир клиник ҳолатларга олиб келади [17]. 

Амалиёт шуни кўрсатмоқдаки, беморлар мутахассисга мурожаат қилишдан олдин 
кўпинча анъанавий табобат, диний маросимлар, фолбинлик ёки халқ табибларига мурожаат 

қилишни афзал кўрадилар. Бу тенденция, айниқса, ривожланаётган мамлакатларда кенг 
тарқалган бўлиб, у маданий қадриятлар, диний эътиқод, психиатрияга ишончсизлик ва 
жамиятдаги руҳий касалликларга нисбатан салбий муносабат – стигма билан боғлиқ [8], [13]. 
Kleinman томонидан илгари сурилган маданий психиатрия концепциясига кўра, инсоннинг 
ёрдам сўрашга бўлган муносабати унинг дунёқараши, ахборот манбалари ва ижтимоий муҳит 
билан белгиланади [15]. 

Бундай кечикишлар, ўз навбатида, касалликнинг оғирлашуви, рецидивлар сонининг 
кўпайиши, стационар даволаниш эҳтиёжининг ортгани, ижтимоий изоляция ва ҳаёт 
сифатининг пасайишига сабаб бўлади. Мусабаев ва Расулов шизофренияда кеч ташхис 
қўйилган беморларда рецидивлар ва даволаш муддати сезиларли даражада кўпроқ бўлишини 
таъкидлайди [6]. 

Таъкидлаш жоизки, психиатрия ёрдамига кечикиб мурожаат қилиш фақат клиник 
жараён эмас, балки ижтимоий, маданий ва ахборот омиллар таъсирида шаклланадиган 
мураккаб тизимдир. Шу боис, бундай муаммоларни фақат якка кўрсаткичлар асосида эмас, 
балки бир нечта омилларни комплекс баҳолаш орқали ўрганиш зарур. Мазкур мақолада 
шундай ёндашув – Комплекс баҳолаш индекси (КБИ) асосида муаммони тизимли таҳлил 
қилишга уриниш қилинди. КБИ моделида беморнинг мутахассисга кечикиб мурожаат қилиш 
муддати, анъанавий усулларга мурожаат ҳолати, ишонч даражаси, жамият муносабати, 
маълумот даражаси ва ахборот манбалари каби кўрсаткичлар интеграл баҳоланди. 

Ушбу индекслаштириш асосида беморларнинг хатар даражасини индивидуал аниқлаш, 
профилактика ишларини самарали йўналтириш, ҳамда руҳий саломатлик хизматларини 
стратегик ривожлантириш имконияти юзага келади. 

Тадқиқот мақсади.  Ушбу тадқиқотнинг асосий мақсади — психиатрия ёрдамига 
кечикиб мурожаат қилиш ҳолатларини индивидуал даражада баҳолаш учун комплекс 
индекслаштириш усулини ишлаб чиқиш ва амалиётда қўллаш имкониятларини ўрганишдан 
иборат. Комплекс баҳолаш индекси (КБИ) орқали турли клиник, ижтимоий ва ахборотга оид 
омилларни бирлаштириб, беморларнинг хатар даражасини тизимли равишда баҳолаш кўзда 
тутилган. 

Тадқиқот вазифалари.  Тадқиқот доирасида мутахассисга кечикиб мурожаат қилишга 
таъсир этувчи асосий ижтимоий, клиник ва ахборотга оид омилларни аниқлаш, шу асосда 
комплекс баҳолаш индекси (КБИ) моделини ишлаб чиқиш, индекснинг балллаштириш 
шкаласини белгилаш ва унинг асосида беморларни паст, ўрта ва юқори хатар гуруҳларига 
ажратиш вазифа қилиб олинди. Шунингдек, КБИ натижаларини демографик ва клиник 
кўрсаткичлар билан таққослаш, индекснинг амалиётдаги аҳамиятини баҳолаш ва уни 
скрининг, профилактика ва индивидуал назоратда қўллаш имкониятларини ўрганиш кўзда 
тутилди. 

Материаллар ва усуллар.  Тадқиқотда Сурхондарё вилоятидаги психиатрия 
муассасасида рўйхатда турган ва охирги 5 йил давомида мутахассис назоратида бўлган 
шизофрения ва шизотипик спектрдаги 120 нафар бемор иштирок этди. Барча беморлар эркак 
жинсли бўлиб, ёшлари 18 ёшдан 65 ёшгача бўлган. Маълумот тўплаш учун тадқиқотчилар 
томонидан ишлаб чиқилган махсус сўровнома шакли қўлланилди. Ушбу сўровномада 
беморнинг ёши, маълумот даражаси, яшаш жойи, касаллик давомийлиги, биринчи мурожаат 
қилган манзили, анъанавий усулларга мурожаат қилган-қилмагани, психиатрия ёрдами 
самарадорлиги, ахборот манбалари ва жамиятнинг муносабати каби кўрсаткичлар қамраб 
олинди. 

Тадқиқотнинг марказий қисми сифатида Комплекс баҳолаш индекси (КБИ) ишлаб 
чиқилди. Индексни шакллантиришда 7 та асосий кўрсаткич танлаб олинди: 1) психиатрга 
мурожаат қилишгача бўлган кечикиш даври; 2) стационарга ётқизилишлар сони; 3) анъанавий 
усулларга мурожаат қилиш ҳолати ва натижаси; 4) психиатрия ёрдами самарадорлиги; 5) 
ахборот манбалари; 6) жамият муносабати (стигма даражаси); 7) маълумот даражаси. Ҳар бир 
кўрсаткич 0 дан 3 гача бўлган балл асосида баҳоланди. Шунга мувофиқ, ҳар бир бемор учун 
умумий индекс балли ҳисобланди ва натижага кўра беморлар уч гуруҳга ажратилди: 

 0–6 балл – паст хатар, 
 7–13 балл – ўрта хатар, 
 14 ва ундан юқори – юқори хатар. 
Таҳлил жараёнида MS Excel ва Python дастурларидан фойдаланилди. Математик-

статистик таҳлилда корреляцион таҳлил, гистограмма, жадваллар, гуруҳлар кесимида 
таққослаш ва ўзаро боғлиқликни баҳолаш усуллари қўлланилди. КБИ натижалари психиатрга 
мурожаат қилиш тенденцияси, ишонч даражаси, стационар муолажа частотаси ва ахборот 
манбаси билан таққослаб таҳлил қилинди. 

Комплекс баҳолаш индекси (КБИ) модели тавсифи.  Комплекс баҳолаш индекси 
(КБИ) — бу руҳий касалликка чалинган беморларнинг мутахассисга кечикиб мурожаат қилиш 
ҳолатини ва унга таъсир этувчи омилларни бир бутун интеграл тизимда баҳолашга 
мўлжалланган инструмент ҳисобланади. КБИда турли соҳаларга оид — клиник, ижтимоий, 
ахборот ва психологик — 7 та асосий кўрсаткич қамраб олинган бўлиб, улар ҳар бири 0 дан 3 
гача бўлган балл шкаласида баҳоланди. Юқори балл — юқори хатар даражасини англатади. 

Қуйидаги 1-жадвалда КБИ кўрсаткичлари ва баҳолаш мезонлари ҳамда 2-жадвалда 
КБИнинг баҳолаш шкаласи келтирилган. 

1-жадвал 
КБИ кўрсаткичлари ва баҳолаш мезонлари 

№ Кўрсаткич номи Балллаштириш (0–3) 
1 Психиатрга мурожаатгача бўлган 

кечикиш 
0 = ≤6 ой, 1 = 6–12 ой, 2 = 1–3 йил, 3 = >3 йил 

2 Стационарга ётқизилишлар сони 
(сўнгги 5 йилда) 

0 = 0–1 марта, 1 = 2–3, 2 = 4–5, 3 = ≥6 марта 

3 Анъанавий усулларга мурожаат ва 
натижаси 

0 = мурожаат қилмаган, 1 = мурожаат қилган, 2 = 
самарасиз, 3 = ҳолат ёмонлашган 

4 Психиатрия ёрдами самарадорлиги 0 = жуда яхши, 1 = қисман, 2 = билмайман, 3 = ёмон 
5 Ахборот манбалари 0 = шифокор, 1 = интернет/ОАВ, 2 = халқ 

табиби/фолбин, 3 = шахсий хулоса 
6 Жамият муносабати (стигма) 0 = қўллаб-қувватлаш, 1 = бепарволик, 2 = танқид, 3 = 

рад этиш 
7 Маълумот даражаси 0 = олий/тиббий, 1 = техникум/коллеж, 2 = мактаб, 3 = 

маълумотсиз 
 

2-жадвал 
КБИ баҳолаш шкаласи 

Баллар Тавсифи 

0–6 Паст хатар 

7–13 Ўрта хатар 

14 ва юқори Юқори хатар 

 
Ушбу модел беморнинг мутахассисга кечикиб мурожаат қилиш эҳтимолини, унинг 

оқибатларини ҳамда даволаниш жараёнига таъсир этувчи омилларни тизимли баҳолашга 
хизмат қилади. Индекс орқали шахсий хатар даражаси аниқланиб, тегишли назорат, 
профилактика ёки реабилитация стратегияси ишлаб чиқилиши мумкин. 

Натижалар.  Комплекс баҳолаш индекси (КБИ) асосида баҳоланган 120 нафар 
беморнинг умумий таҳлили натижасида қуйидаги хатар гуруҳлари аниқланди ва 3-жадвалда 
келтирилди. 

3-жадвал 
Беморларнинг хатар гуруҳлари 

Хатар гуруҳи Баллар диапазони Беморлар сони Умумий улуш (%) 
Паст хатар 0–6 21 нафар 17,5% 
Ўрта хатар 7–13 46 нафар 38,3% 
Юқори хатар ≥14 53 нафар 44,2% 

Беморларнинг деярли ярми (44,2%) юқори хатар гуруҳига киради, бу эса уларда 

мутахассисга кечикиб мурожаат қилиш, анъанавий усулларга мурожаат, стационар даволаниш 
частотаси юқори эканини кўрсатади. 

Индивидуал кўрсаткичлар таҳлили: 
 57% бемор мутахассисга кеч — яъни 1 йил ёки ундан кўпроқ вақтдан сўнг 

мурожаат қилган. 
 65% бемор анъанавий усулларга мурожаат қилган ва уларнинг 78% ҳолатида 

клиник самара кузатилмаган. 
 57,5% бемор охирги 5 йилда 6 марта ёки ундан ортиқ стационарга ётқизилган. 
 Психиатрияга ишонч даражаси паст бўлган беморларда КБИ балли юқори 

бўлгани аниқланган. 
 Ахборотни тиббий ходимлардан олган беморлар асосан паст ва ўрта хатар 

гуруҳларида, фолбин ва муллолар орқали маълумот олганлар эса асосан юқори хатар гуруҳида 
жойлашган. 

Корреляцион боғлиқликлар: 
 КБИ ва стационар даволаниш сони ўртасида ижобий боғлиқлик аниқланди (r = 

0.312). 
 КБИ ва ахборот манбасининг ишонч даражаси ўртасида кучли тескари 

корреляция кузатилди (r = –0.42). 
 КБИ балли юқори бўлган беморлар орасида жамиятдаги рад этиш, салбий 

муносабат ва ижтимоий изоляция ҳолатлари кўпроқ қайд этилган. 
Бу натижалар КБИнинг беморларнинг ҳолатини нафақат клиник, балки ижтимоий ва 

ахборот нуқтаи назаридан ҳам холис баҳолаш имконини берадиган комплекс инструмент 
эканини тасдиқлайди. 

Муҳокама.  Олиб борилган тадқиқот натижалари психиатрия ёрдамига кечикиб 
мурожаат қилиш ҳолати ривожланаётган мамлакатларда, жумладан, Ўзбекистонда ҳам жиддий 
муаммо эканини кўрсатди. Беморларнинг ярмидан кўпроғи (57%) мутахассисга мурожаат 
қилишдан аввал анъанавий усуллар — мулло, фолбин ёки халқ табобатига юзланган. Бу ҳолат, 
биринчи навбатда, тиббий саводхонлик даражаси пастлиги, маданий стереотиплар ва 
жамиятдаги салбий муносабатлар билан боғлиқ. Kleinman таъкидлаганидек, ёрдам сўрашга 
бўлган муносабат беморнинг шахсий тажрибаси, маданий дунёқараши ва жамиятнинг 
нормалари билан чамбарчас боғлиқдир [15]. 

Тадқиқотда психиатрияга кечикиб мурожаат қилиш билан стационарга ётқизилишлар 
сони ўртасида ижобий корреляция (r = 0.312) аниқланди. Бу ҳолат Patel V. ва бошқ. томонидан 
ҳам қайд этилган бўлиб, мутахассисга ўз вақтида мурожаат қилмаслик рецидивлар, клиник 
оғирлашув ва реабилитациянинг узоқлашишига олиб келади. Мусабаев ва Расулов 
шизофрениянинг кеч ташхисланган ҳолатларида даволашнинг самараси камайиши ва 
стационар муолажаларнинг такрорланиши кўп учрашини қайд этганлар [6]. 

Анъанавий усулларга мурожаат қилган беморларнинг 65% ҳолатида ижобий самара 
кузатилмагани, 15%да эса ҳолат ёмонлашгани қайд этилди. Бу натижалар Алексеев Т.В. ва 
Gureje O. ва бошқ. томонидан илгари сурилган фикрлар билан уйғун бўлиб, клиник жиҳатдан 
исботланмаган усулларнинг кўп ҳолларда самарасиз ёки зарарли эканини тасдиқлайди [1]. 

Ахборот манбалари ва ишонч даражаси ўртасидаги кучли корреляция (r = –0.42) 
шундан далолат берадики, бемор қандай манбадан маълумот олган бўлса, унинг мутахассисга 
мурожаат қилиш эҳтимоли ҳам шунга қараб шаклланади. Карвасарский Б.Д. таъкидлаганидек, 
тиббий маълумотга эга бўлган инсон касалликни англаш ва уни рационал баҳолашда фаолроқ 
позиция эгаллайди [3]. Бизнинг тадқиқотда ҳам тиббий ходимлар орқали маълумот олган 
беморлар орасида психиатрияга бўлган ишонч юқори, анъанавий манбаларга суянганлар 
орасида эса ишонч паст бўлгани аниқланди. Бу ҳолат Corrigan ва Watson томонидан 
таърифланган “ичкилашган стигма” (self-stigma) механизми билан тушунтирилиши мумкин. 

Уларга кўра, жамиятдаги салбий қарашлар беморнинг ўзини ҳам паст баҳолашига ва ёрдам 
сўрашдан қочишига сабаб бўлади [12]. 

Комплекс баҳолаш индекси (КБИ) модели орқали беморларни хатар гуруҳларига 
ажратиш имконияти пайдо бўлди. Индекс балли юқори бўлган беморларда анъанавий 
усулларга мурожаат, стационар муолажа частотаси ва жамиятдан изоляция ҳолатлари кўпроқ 
қайд этилди. Бу ҳолат Bebbington ва Freemanнинг стресс–хавф модели доирасида ҳам 
тушунтирилиши мумкин, яъни ташқи ижтимоий факторлар ва етарли маълумотнинг йўқлиги 
психик муаммоларнинг ривожланиш хавфини оширади [11]. 

Шундай қилиб, психиатрия ёрдамига кечикиб мурожаат қилиш муаммоси кўп омилли, 
ўзаро боғлиқ жараён бўлиб, уни бартараф этиш учун комплекс ёндашув зарур. Ушбу 
тадқиқотда ишлаб чиқилган КБИ модели амалиётда эрта скрининг, хатар гуруҳларини 
аниқлаш ва индивидуал назорат стратегияларини белгилаш учун самарали инструмент 
сифатида тавсия этилади. 

Амалий тавсиялар.  Психиатрия ёрдамига кечикиб мурожаат қилиш ҳолатларини 
камайтириш учун аҳоли ўртасида тиббий саводхонликни ошириш, психик саломатликка оид 
ишончли ахборотни кенг тарқатиш ва профилактика тадбирларини кучайтириш лозим. 
Хусусан, оммавий ахборот воситалари, рақамли платформалар ва ижтимоий тармоқлар орқали 
мақсадли тарғибот ишлари олиб борилиши, қишлоқ ҳудудларида амбулатор ва мобил 
психиатрия хизматлари ривожлантирилиши, анъанавий табобат ва диний фаоллар билан 
мулоқот йўлга қўйилиши зарур. Бундан ташқари, КБИ модели асосида хатар гуруҳларини 
аниқлаш орқали эрта скрининг ва индивидуал ёндошувни таъминлаш, руҳий касалликка 
чалинган беморлар ва уларнинг яқинлари учун психологик маслаҳат ҳамда ижтимоий қўллаб-
қувватлаш хизматларини жорий этиш тавсия этилади. 

Хулоса.  Олиб борилган тадқиқот натижалари психиатрия ёрдамига кечикиб мурожаат 
қилиш ҳолатлари кенг тарқалганини ва бу жараёнга турли клиник, ижтимоий, маданий ҳамда 
ахборот омиллари биргаликда таъсир кўрсатаётганини кўрсатди. Тадқиқотда қатнашган 
беморларнинг ярмидан кўпроғи мутахассисга мурожаат қилишдан аввал анъанавий табобат, 
диний маросимлар ёки шахсий хулосаларга асосланган ёндашувларни танлаган. Бу ҳолат, ўз 
навбатида, даволаш жараёни кечикишига, касалликнинг оғир клиник шаклда кечишига ва 
стационар муолажа эҳтиёжининг ортишига сабаб бўлган. 

Комплекс баҳолаш индекси (КБИ) орқали кечикиш даражаси ва унга таъсир этувчи 
омиллар тизимли ва рақамли тарзда баҳоланди. Индекс моделининг афзаллиги шундаки, у ҳар 
бир беморнинг ҳолатини индивидуал баҳолаш, хатар гуруҳларини аниқлаш ва мутахассислар 
учун дастлабки скрининг, назорат ва профилактика инструментлари сифатида қўллаш 
имконини беради. 

КБИ ва стационар даволаниш сони ўртасида аниқ ижобий боғлиқлик, ахборот манбаси 
билан ишонч даражаси ўртасида кучли корреляция аниқлангани — ушбу моделнинг долзарб 
ва амалий аҳамиятга эга эканини тасдиқлайди. Шунингдек, жамиятдаги стигматизация 
даражаси ҳам мутахассисга кечикиб мурожаат қилишнинг муҳим психологик тўсиғи сифатида 
намоён бўлди. 

Умуман олганда, психиатрия ёрдамига кечикиб мурожаат қилиш муаммосини бартараф 
этиш учун ёндашув тизимли, комплекс ва инсонпарвар бўлиши шарт. Комплекс 
индекслаштириш модели бу жараёнда холис ва самарали инструмент сифатида хизмат қилиши, 
соғлиқни сақлаш тизимида эрта аниқлаш ва индивидуал ёндашувни таъминлашга замин 
яратади. 

